ՀԻՄՆԱՎՈՐՈՒՄ

««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2024 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N 2323-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԴԱՏԱԽԱԶՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ
 
1. Իրավական ակտի ընդունման անհրաժեշտությունը (նպատակը). 
Նախագծի ընդունումը պայմանավորված է ՀՀ դատախազության աշխատակիցների՝ 2024թ. առաջին եռամսյակի ընթացքում աշխատանքից ազատման հետ կապված վերջնահաշվարկի գումարները վճարելու արդյունքում ՀՀ դատախազության պահպանման ծախսերում աշխատանքի վարձատրության ֆոնդը լրացուցիչ միջոցներով համալրելու անհրաժեշտությամբ, ինչն իր հերթին բխում է նաև դատախազությունում իրականացվող շարունակական կադրային բարեփոխումների քաղաքականությունից: 
   
2. Ընթացիկ իրավիճակը, խնդիրները և առաջարկվող կարգավորման բնույթը
2024 թվականի հունվարի 1-ից մինչև մարտի 20-ը ՀՀ դատախազության 24 աշխատակիցների վերջնահաշվարկի համար վճարվել է 137,481,931 ՀՀ դրամ գումար: Նշված գումարը՝ որպես վերջնահաշվարկի գումար, արդեն իսկ վճարվել է աշխատանքից ազատված աշխատակիցներին ՀՀ դատախազությանը 2024 թվականի պետական բյուջեով հատկացված աշխատավարձի ֆոնդի միջոցների հաշվին:
Ուստի, ՀՀ դատախազության աշխատակիցների աշխատավարձերի պատշաճ վճարումն ապահովելու նպատակով անհրաժեշտություն է առաջացել համալրելու ՀՀ դատախազության՝ աշխատավարձի գծով հատկացված միջոցները: Ընդ որում, կանխատեսվում է, որ մինչև առաջին եռամսյակի ավարտը վերջնահաշվարկի համար վճարված գումարի չափը կհասնի 150,000,000 դրամի:
[bookmark: _GoBack]Վերոգրյալի հիման վրա՝ ՀՀ դատախազության աշխատակիցների աշխատավարձերի պատշաճ վճարումն ապահովելու նպատակով անհրաժեշտություն է առաջացել 150,000,000 ՀՀ դրամ գումարի չափով համալրելու ՀՀ դատախազության աշխատավարձի գծով հատկացված միջոցները՝ ՀՀ 2024 թվականի պետական բյուջեով նախատեսված ՀՀ կառավարության պահուստային ֆոնդի միջոցների հաշվին: 
Հարկ ենք համարում արձանագրել նաև, որ ՀՀ գլխավոր դատախազության կողմից 2024 թվականի 1-ին եռամսյակում դատարանի օրինական ուժի մեջ մտած վճռով կամ դրանից հետո ընդունված ՀՀ կառավարության որոշմամբ Հայաստանի Հանրապետությանը ներքոնշյալ գույքերը վերադարձվել են քրեական վարույթի առկայություն և նախաքննական մարմինների ներգրավվածություն չենթադրող դատախազության երկու բացառիկ լիազորությունների՝ ապօրինի ծագում ունեցող գույքի բռնագանձման և պետական շահերի պաշտպանության գործառույթի շրջանակներում կատարված աշխատանքների արդյունքում:
Մասնավորապես, ապօրինի ծագում ունեցող գույքի բռնագանձման գործառույթի շրջանակներում՝
1. 2024 թվականի փետրվարի 21-ին հաշտության համաձայնություն է կնքվել Գալուստ Լուկաշի Գրիգորյանի հետ, որով Հայաստանի Հանրապետության սեփականությանն է փոխանցվում Երևան քաղաքի Ավան վարչական շրջանի Աճառյան փողոցում գտնվող՝ 16.013 քմ մակերեսով հողամասը՝ 2 մլրդ 18 մլն 400 հազար դրամ շուկայական արժեքով:
2.  2024 թվականի փետրվարի 15-ին հաշտության համաձայնություն է կնքվել Տավուշի նախկին մարզպետ Հովիկ Աբովյանի և նրան փոխկապակցված անձանց հետ, որով Հայաստանի Հանրապետության սեփականությանն է փոխանցվում 608 մլն 634 հազար դրամ (1,5 մլն ԱՄՆ դոլար): 
Երկու գործերով դատարանի վճիռը մտել է օրինական ուժի մեջ:
 Առաջիկա շաբաթների ընթացքում նախատեսվում է ներկայացնել  հողամասը Պետական գույքի կառավարման կոմիտեին ամրացնելու վերաբերյալ Կառավարության որոշման նախագիծ և կնախաձեռնվի գումարը պետական բյուջե փոխանցելու գործընթաց:
Բացի այդ, պետական շահերի պաշտպանության գործառույթի շրջանակներում՝ 
1. Ծաղկաձոր համայնքում գտնվող 46 մլն 929 հազար դրամ շուկայական արժեքին մոտարկված կադաստրային արժեքով 24 հազար 993 քմ հանգստի համար նախատեսված՝ հատուկ պահպանվող տարածք նպատակային նշանակությամբ հողամասը կայացված վերջնական դատական ակտի հիման վրա Կառավարության 2024 թվականի փետրվարի 8-ի որոշմամբ ամրացվել է Պետական գույքի կառավարման կոմիտեին:
2. Ծաղկաձոր համայնքում գտնվող 37 մլն 593 հազար դրամ  շուկայական արժեքին մոտարկված կադաստրային արժեքով 20 հազար 21 քմ հանգստի համար նախատեսված՝ հատուկ պահպանվող տարածք նպատակային նշանակությամբ հողամասը կայացված վերջնական դատական ակտի հիման վրա Կառավարության 2024 թվականի մարտի 14-ի որոշմամբ ամրացվել է Պետական գույքի կառավարման կոմիտեին:
3. Արարատի մարզի Արմաշ գյուղում «Երասխ-2» զորամաս հասցեում գտնվող 25 մլն 600 հազար դրամ  շուկայական արժեքին մոտարկված կադաստրային արժեքով 0.9 հա մակերեսով հատուկ նշանակության հողամասը կայացված վերջնական դատական ակտի հիման վրա Կառավարության 2024 թվականի հունվարի 4-ի որոշմամբ ամրացվել է Պետական գույքի կառավարման կոմիտեին:
Այսպիսով, 2024 թվականի երկուսուկես ամիսների ընթացքում պետությանը վերադարձված գույքերի ընդհանուր արժեքը կազմում է 2 միլիարդ 737 միլիոն 156 հազար դրամ, որից 608 մլն 634 հազար դրամը գումարի տեսքով:
Միաժամանակ, հարկ է նշել, որ 2023 թվականի միայն չորրորդ եռամսյակի ընթացքում օրինական ուժի մեջ մտած վճռով կամ դրանից հետո ընդունված Կառավարության որոշմամբ ՀՀ գլխավոր դատախազության վերոնշյալ երկու գործառույթի շրջանակներում Հայաստանի Հանրապետությանը վերադարձված գույքերի շուկայական արժեքը գերազանցում է 7.2 միլիարդ դրամը: 
Այսինքն՝ վերջին վեց ամիսների ընթացքում դատախազության վերոնշյալ երկու գործառույթի շրջանակներում կատարված աշխատանքի արդյունքում պետությանն է վերադարձվել 9 միլիարդ 937 միլիոն ՀՀ դրամի գույք, որը կազմում է ՀՀ պետական բյուջեից դատախազությանը հատկացվող 2023 թվականի տարեկան գումարի 90 տոկոսը:

3. Ակնկալվող արդյունքը.
Սույն որոշման ընդունման արդյունքում 150,000,000 ՀՀ դրամի չափով կհամալրվի ՀՀ 2024 թվականի պետական բյուջեով նախատեսված ՀՀ դատախազության պահպանման ծախսերի գծով «1087՝ Դատավարական ղեկավարում և դատախազական հսկողություն» ծրագրի «11001՝ Քրեական հետապնդման, դատավարական ղեկավարման և դատախազական հսկողության ծառայությունների տրամադրում» միջոցառման բյուջետային ծախսերի տնտեսագիտական դասակարգման «4111՝ Աշխատողների աշխատավարձեր և հավելավճարներ» հոդվածի գծով հատկացված գումարը՝ մինչև տարեվերջ ՀՀ դատախազության աշխատակիցների աշխատավարձի վճարումն ապահովելու նպատակով:

4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ գլխավոր դատախազության կողմից:

5.	Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին. 
««Հայաստանի Հանրապետության 2024 թվականի պետական բյուջեի մասին» օրենքում վերաբաշխում, Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ ու լրացումներ կատարելու և ՀՀ դատախազությանը գումար հատկացնելու մասին»  Հայաստանի Հանրապետության կառավարության որոշման նախագծի ընդունումը կհանգեցնի Հայաստանի Հանրապետության 2024թ. պետական բյուջեում 150,000,000 ՀՀ դրամի չափով լրացուցիչ ծախսերի:

6. «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ».
Նախագծի ընդունումը ռազմավարական փաստաթղթերի հետ առնչություն չունի:
